Könnun á viðhorfum foreldra til þátta sem varða börn og ungmenni

Góðir gestir
Árið 1997 var í fyrsta sinn gerð könnun á viðhorfum foreldra til ýmissa þátta sem snerta hagi barna og ungmenna. Einkum voru skoðuð viðhorf til áfengis-, tóbaks og vímuefnaneyslu. 
Þessi könnun var endurtekin 1998, 2000, 2002 og svo nú í ár. Niðurstöðurnar hafa verið notaðar í auglýsingar og verkefni sem fyrst og fremst miða að stuðningi við foreldra í uppeldishlutverkinu. Með þeim hefur verið slegið á „allir hinir mega ...“ rökin en góð dæmi um það er hversu foreldrar eru nú sammála um að virða reglur um útivistartíma og að leyfa börnum ekki að fara eftirlitslausum á útihátíðir.  

„Foreldrar eru bestir í forvörnum“ og „Foreldrar sendum skýr skilaboð“ eru slagorð sem eru orðin velþekkt. Enda sýna allar rannsóknir það sem engum kemur á óvart að foreldrar eru bestir í að gæta hag barna sinna. Til þess þurfa foreldrar hins vegar stuðning og hvatningu til að setja skýr mörk. 
Niðurstöður könnunarinnar sem gerð var nú í sumarbyrjun sýna að foreldrar eru samstíga og sammála um flesta þá þætti sem spurt var um.  Má segja að könnunin dragi fram ákveðin ramma um líf unglinga sem foreldrar eru sammála um að eigi að vera.  

· Flestir foreldrar unglinga virða alltaf eða oftast reglur um útivistartíma eða um 95%.  Er það afrakstur góðs starfs margra aðila sem lagt hafa hönd á plóg til að styðja foreldra hvað þetta varðar. 
· Foreldrar telja sig fylgjast vel með börnum sínum. Um 96% töldu sig alltaf eða oftast vita hvað unglingurinn er að aðhafast þegar hann er ekki heima. Er þetta lykilatriði í velferð barna að foreldra viti það sem börnin viti og séu virkir þátttakendur í lífi þeirra. Hins vegar eru ýmis merki um að foreldrar eru ekki eins vel með á nótunum og þeir telja samanber fréttir af svokölluðum SMS- útihátíðum. Aukin farsíma- og netnotkun unglinga virðist aðgreina heim þeirra og foreldra meira en æskilegt getur talist. Við þessu verða foreldrar og aðrir uppalendur að bregðast sér í lagi þar sem sölumenn vímuefna notfæra sér þessa tækni mikið.
· Um 82 % þeirra sem eiga börn í eldri bekkjum grunnskólans hafa ekki útvegað barni sínu áfengi og flestir ósammála þeim málflutningi að kaupa áfengi fyrir unglinga til að fylgjast betur með áfengisneyslu þeirra. Er það mjög jákvætt því með því að útvega barninu áfengi er um leið verið að samþykkja drykkju þess. Í þessu eins og öðru er það foreldranna að setja skýr mörk og þeir samkvæmt þessu eru reiðubúnir til þess. 
· Flestir aðspurðra sögðust vilja að þeim væri sagt frá drykkju barnsins ef það væri að drekka án vitundar þeirra.  Þetta er mikilvægt að fá skýrt fram því það undirstrikar þau gömlu sannindi að það þarf þorp til að ala upp barn og að okkur er óhætt að láta okkur hag annarra barna varða. 
· Flestir foreldrar eru sammála um að leyfa börnum sínum ekki að halda eftirlitslaus partý og þeir segjast kanna hvort fullorðinn sé til staðar þegar barn þeirra fer í samkvæmi.   
· Foreldrar vilja ekki leyfa eftirlitslausar sumarbústaðaferðir eða útilegur. Kom það afdráttarlaust fram. Um 90% foreldra barna í efstu bekkjum grunnskólans myndu ekki leyfa slíkt . 
· Langflestir vilja takmarka aðgang að útihátíðum við 16 eða 18 ár.     Þróunin frá árinu 2000 er í þá átt að miða eigi við 18 ára aldurinn. 
· Flestir sögðust hafa áhyggjur af tóbaks-, áfengis- og vímuefnanotkun unglinga.
Þessar niðurstöður eru mjög jákvæðar fyrir okkur sem störfum að forvörnum því við vitum að jákvætt aðhald foreldra, sanngirni, ákveðni þeirra og virkni í lífi barnanna skipta miklu máli til að draga úr líkum á að þau lendi á refilstigum.  

Þegar neyslukannanir hjá unglingum eru skoðaðar og bornar saman við niðurstöður þessarar könnunar kemur ákveðið misræmi í ljós. Þar sem þessar kannanir eru mjög ólíkar er ekki hægt að fullyrða neitt um það annað en að það er þar vísbending sem þarf að gæta að. Að einhverju leyti er eðlilegt að ungt fólk sem er að æfa sig í að standa á eigin fótum eigi sitt einkalíf sem foreldrar vita ekki um. En til að æfingin skili góðum árangri þurfa foreldrar að fylgjast með, vera vakandi og þekkja líf barna sinna. 
Eitt er að vita hvað eigi að gera og annað að gera það. Foreldrar þurfa stuðning við sitt hlutverk.  En SAMAN-hópurinn hefur einbeitt sér að því að koma slíkum skilaboðum áleiðis. Auglýsingar hópsins hafa fyrst og fremst verið hvatning til fjölskyldna að vera saman, njóta samvista. 
